Na osnovu člana 24. stav (2) Zakona o kontroli vanjskotrgovinskog prometa roba i usluga od strateške važnosti za sigurnost Bosne i Hercegovine („Službeni glasnik BiH“, broj 103/09) i člana 61. stav (2) Zakona o upravi („Službeni glasnik BiH“, br. 32/02 i 102/09) ministar vanjske trgovine i ekonomskih odnosa BiH donosi
UPUTU
O PROVEDBI NADZORA NAD PRAVNIM I FIZIČKIM LICEM KOJЕМ JE IZDATA ISPRAVA ILI KOJE JE REGISTRIRANO ZA OBAVLJANJE VANJSKOTRGOVINSKOG PROMETA ROBA S KONTROLNIH LISTA 
 Član 1.

(Predmet) 

Uputom o provedbi nadzora nad pravnim i fizičkim licem kojem je izdata isprava ili kojе je registriranо za obavljanje vanjskotrgovinskog prometa roba s kontrolnih lista (u daljnjem tekstu: Uputa) definira se obim i postupak provedbe nadzora nad pravnim i fizičkim licem kojem je izdata isprava za vanjskotrgovinski promet, uvjerenje o krajnjem korisniku ili kojе je registriranо za obavljanje vanjskotrgovinskog prometa roba s kontrolnih lista, u skladu sa Zakonom o kontroli vanjskotrgovinskog prometa roba i usluga od strateške važnosti za sigurnost Bosne i Hercegovine („Službeni glasnik BiH“, broj 103/09), (u daljnjem tekstu: Zakon).
Član 2.
(Značenje izraza)
Izrazi korišteni u ovoj Uputi imaju ista značenja kao i izrazi korišteni u Zakonu.

Član 3.
(Obim nadzora)

Nadzor obuhvata:
a) unutrašnju kontrolu poštivanja propisa koju provodi pravno lice, korisnik isprave za vanjskotrgovinski promet, ili pravno lice registrirano za obavljanje vanjskotrgovinskog prometa roba s kontrolnih listа i s njima povezanih usluga;

b) nadzor koji provode nadležni entitetski ili kantonalni organi koji su izdali dokument kojim se odobrava, odnosno navodi svrha uvoza roba s kontrolnih listа a na osnovu kojeg je izdata isprava za vanjskotrgovinski promet;

c) nadzor nad realizacijom izdatih isprava za vanjskotrgovinski promet, kojeg provode državni službenici Ministarstva vanjske trgovine i ekonomskih odnosa BiH (u daljnjem tekstu: Ministarstvo) i koji su izdali isprave koje su predmet nadzora;

d) vanderni nadzor koji se provodi samo u izuzetnim slučajevima, a provodi ga nadzorni tim koji formira ministar vanjske trgovine i ekonomskih odnosa. 
Član 4.
(Unutrašnja kontrola pravnog lica korisnika isprave)

Unutrašnja kontrola poštivanja propisa koju provodi pravno lice, korisnik isprave za vanjskotrgovinski promet, ili pravno lice registrirano za obavljanje vanjskotrgovinskog prometa roba s kontrolnih listа i s njima povezanih usluga, osigurava mehanizme za podizanje svijesti kod proizvođača i komercijalnih trgovačkih društava te predstavlja značajan element u efikasnoj provedbi Zakona.
Član 5.
(Nadzor koji provode nadležni entitetski ili kantonalni organi)

Entitetski ili kantonalni organi koji su izdali dokument kojim se odobrava, odnosno navodi svrha uvoza roba s kontrolnih listа a na osnovu kojeg je izdata isprava za vanjskotrgovinski promet, provode nadzor u skladu s entitetskim, odnosno kantonalnim propisima u okviru svoje nadležnosti.
Član 6.

(Nadzor nad realizacijom izdatih isprava za vanjskotrgovinski promet)

(1) Nadzor nad realizacijom izdatih isprava za vanjskotrgovinski promet obuhvata:

a) kontrolu izvještaja o realizaciji isprave s pratećom dokumentacijom (izjava odgovornog lica korisnika isprave o realizaciji isprave, potvrda krajnjeg korisnika da je roba iz isprave stigla na krajnje odredište i kopija realizirane isprave)  koje korisnik isprave dostavlja u Ministarstvo u roku od 15 dana od  dana realizacije te unošenje podataka o realizaciji isprave u Registar isprava koji vodi Ministarstvo; 
b) kontrolu vođenja evidencije koju je korisnik isprave dužan voditi u skladu s odredbama člana 23. Zakona;
c) nadzor nad korištenjem opće dozvole, a što podrazumijeva kontrolu obaveznog tromjesečnog izvještavanja o korištenju dozvole, pregled  dokumentacije i kontrolu vođenja evidencije te, po potrebi, povremene posjete prostorijama korisnika opće dozvole.
(2) O provedenom nadzoru iz stava (1) ovog člana sačinjava se službena zabilješka. 

(3) U slučaju uočenih kršenja odredbi Zakona pokreće se postupak za provedbu vanrednog nadzora. 

Član 7.

(Vanredni nadzor)

(1) Vanredni nadzor se provodi u slijedećim slučajevima:
a) ukoliko  je u provedbi nadzora iz člana 6. ove Upute uočeno kršenje odredbi čl. 21. i 23. Zakona;
b) ukoliko se dođe do saznanja o činjenicama na osnovu kojih, da je o njima bilo saznanja pri upisu u Registar lica vanjskotrgovinskog prometa, ne bi bilo moguće izvršiti upis lica u Registar;
c) ukoliko dođe do saznanja da je isprava za vanjskotrgovinski promet izdata na osnovu netačnih ili nepotpunih podataka;

d) ukoliko dođe do novih saznanja koji bi, da se za njih znalo u vrijeme razmatranja zahtjeva za izdavanje isprave, doveli do odbijanja zahtjeva za izdavanje isprave;

e) ukoliko dođe do saznanja da se izdata isprava ne koristi u namijenjene svrhe;
f) ukoliko je prethodnim nadzorom naloženo provođenje određenih  provedbenih mjera. 
(2) Vanredni nadzor provodi nadzorni tim kojeg odlukom formira ministar vanjske trgovine i ekonomskih odnosa. Kod formiranja nadzornog tima naročito se vodi računa o vrsti vanjskotrgovinskog prometa i klasifikaciji roba i usluga iz isprave za vanjskotrgovinski promet, te oblasti djelatnosti korisnika isprave.
(3) U nadzorni tim iz prethodnog člana se imenuju državni službenici Ministarstva, te po potrebi i državni službenici iz drugih organa i tijela mjerodavnih za konkretan slučaj nadzora.
(4) U nadzorni tim se imenuju državni službenici iz Inspektorata Ministarstva ili Odjela za reguliranje oblasti proizvodnje oružja ukoliko se nadzor provodi nad pravnim licem kojem je izdata dozvola za proizvodnju i remont oružja i vojne opreme.
(5) U slučaju da su za provedbu nadzora potrebna specifična stručna znanja, u nadzorni tim se mogu angažirati stručna lica iz specijaliziranih institucija.

(6) O provedenom vanrednom nadzoru sačinjava se zapisnik. Ukoliko su uočena kršenja Zakona i drugih propisa nadzorni tim daje rok za njihovo otklanjanje i nalaže mjere u skladu s odredbama Zakona. 

Član 8.

(Omogućavanje nadzora)

(1) Pravna i fizička lica kojima su izdate isprave za vanjskotrgovinski promet, uvjerenje o krajnjem korisniku ili koje su registrirane za obavljanje vanjskotrgovinskog prometa dužna su nadzornom timu omogućiti provedbu nadzora te predočiti zatražene  dokumente i podatke. 
(2) U slučaju onemogućavanja provedbe nadzora postupat će se u skladu s odredbama člana 19. stav (1) tačka e) i člana 25. stav (2) tačka a) i stav (3) tačka a) Zakona.
Član 9.
(Stupanje na snagu)

Ova Uputa stupa na snagu osmog dana od dana objavljivanja u „Službenom glasniku BiH“.

  Broj:07-01-02-1179/10. 

